
থাকাতে, সকলের নিকট বিপুল সম্মান লাভ করেন। তিনি আপন বাহুবলে অষ্ট সন্তানকে ইউরোপের অন্তর্ব্বর্ত্তী ভিন্ন ভিন্ন রাজ্যের অধীশ্বর করাতে রাজগণ মধ্যে বিশেষ প্রতিষ্ঠা ভাজন হন। পরিশেষে ১৭৮০ খৃষ্টাব্দে উৎকট পীড়াগ্রস্ত হইয়া মানব লীলা সংবরণ করেন। তাঁহার মৃত্যুতে কি দীন, কি দুঃখী, কি ধনী, সকল লোকই শোক প্রকাশ করিয়াছিল। তিনি এরূপ দয়াশীলা ছিলেন যে অন্তিম কালেও দীন দুঃখী ও নিরাশ্রয় ব্যক্তিদিগের সমধিক উপকার সাধন করিয়া গিয়াছেন। তিনি যাবজ্জীবন পরোপকার ব্রতে অনুরক্ত ছিলেন বলিয়া, মৃত্যুকালে তাঁহার আর আনন্দের পরিসীমা ছিল না। মৃত্যুর ক্ষণকাল পূর্ব্বে প্রসন্ন বদনে কহিয়াছিলেন, ‘‘যে যত দূর পর্য্যন্ত আমার স্মরণ হয়, কখন কাহার উপকার ভিন্ন অপকার করি নাই; আমি মৃত্যু শয্যায় শয়ন করিয়া, ইহা স্মরণ করতঃ অসীম সন্তোষ লাভ করিতেছি’’।

 দেখ! মেরিয়া থেরিসা, এক জন মহাপ্রতাপশালী রাজকন্যা ছিলেন, সুতরাং তাঁহার কিছুরই অভাব ছিলনা। রাজকন্যারা যেরূপ আমোদ প্রমোদের বশবর্ত্তিনী হইয়া আলস্যে কাল হরণ করেন, তিনি সে রূপ ছিলেন না, শৈশবকালেই অনেক যত্নে বিদ্যা শিক্ষা করিয়া, পরিশেষে স্বদেশের কি পর্য্যন্ত উপকার না করিয়াছিলেন। স্ত্রীলোক হইয়া এক জন পরাক্রমশালী ভূপতির ন্যায়

